
ТӖРӖ 

Л. Пушкай 

Тӗрлерӗ тӗрӗ чӑваш хӗрӗ 

Шап-шурӑ катанпир ҫине. 

«Малтан хӗвел ҫӗклентӗр, — терӗ, — 

Ҫутаттӑр ирӗк тӗнчепе». 

 

Ак, Туслӑх паллине тӗрлерӗ — 

Унрaн хӑватлӑ туслӑх ҫук: 

Кӗрешӳре ялан ҫӗнтернӗ 

Ӗҫчен ҫурла та мӑлатук. 

 

Пучахсенчен тӗрлерӗ кӑшӑл, 

Хӑмачпала ҫавра-ҫавра. 

Этемлӗх ҫирӗп ҫыхӑнушӑн 

Хывать таса ҫул ҫӗр тавра. 

 

Ҫӳлте вырнаҫрӗ ҫутӑ ҫӑлтӑр — 

Ялан вӑл ҫиҫтӗр йӑлкӑшса. 

Ҫӗршыв палли хӗвел пек тӑтӑр 

Ҫынна телейлӗх кӑтартса. 

 

Куҫ умӗнче вылярӗ тӗрӗ, 

Ҫӗклерӗ ҫамрӑк чӗрене. 

Ҫапла тӗрлерӗ чӑваш хӗрӗ 

Ҫӗршыв Гербне шур пир ҫине. 

